
ELL 04-00(min)

Cofnodion y Pwyllgor Addysg a Dysgu Gydol Oes

Dyddiad: Dydd Mercher 13 Rhagfyr, 2000

Amser: 2.00 pm

Lleoliad: Ystafell Bwyllgora 2, Cynulliad Cenedlaethol Cymru

Cynog Dafis, Cadeirydd Plaid Cymru Canolbarth a Gorllewin Cymru

Lorraine Barrett Llafur De Caerdydd a Phenarth

Jane Davidson, Gweinidog y Cynulliad Llafur Pontypridd

Janice Gregory Llafur Ogwr

Pauline Jarman Plaid Cymru Canol De Cymru

Huw Lewis Llafur Merthyr Tudful a Rhymni

Jonathan Morgan Ceidwadwyr Canol De Cymru

Alun Pugh Llafur Gorllewin Clwyd 

Owen John Thomas Plaid Cymru Canol De Cymru

Ysgrifenyddiaeth y Pwyllgor:

Delyth Thomas Clerc y Pwyllgor

Howell Rees Dirprwy Glerc y Pwyllgor

Swyddogion:

Richard Davies Cyfarwyddwr, Adran Addysg a Hyfforddiant y Cynulliad Cenedlaethol

Alan Lansdown Pennaeth, Yr Is-adran Cymorth Disgyblion

Ymddiheuriadau:



Gareth Jones

Christine Humphreys 

Dirprwyadau:

Owen John Thomas

Datganiadau o Fuddiant:

Cynog Dafis Athro Cofrestredig

Jane Davidson Athrawes Gofrestredig

Pauline Jarman Arweinydd Cyngor Rhondda Cynon Taf 

Huw Lewis Athro Cofrestredig

Lorraine Barrett Llywodraethwr Ysgol

Owen John Thomas Athro Cymwysedig

Eitem 1 ar yr Agenda: Adroddiad Gweinidog y Cynulliad (10 munud)

Papur: ELL 04-00 (p.1)

1.1 Dywedodd y Gweinidog ei bod wedi cyfarfod â’r Grp Adolygu Annibynnol ar Galedi ac Ariannu 
Myfyrwyr y nos Wener cynt i drafod y cylch gorchwyl. Gwnaethpwyd dau newid o ganlyniad i 
hynny ac yr oeddent wedi eu cynnwys yn y cylch gorchwyl a gyplyswyd yn atodiad A i’w 
hadroddiad. Y newidiadau oedd ychwanegu pedwerydd pwynt bwled ar y tudalen cyntaf a newid y 
rhestr o grwpiau buddiant priodol i gynnwys categorïau o gyrff yn hytrach na chyrff penodol. Yr 
oedd y sylwadau a ddarparwyd gan y Cadeirydd yn ei lythyr ar 8 Rhagfyr wedi cyrraedd yn rhy 
hwyr ar gyfer y cyfarfod ond fe’u cymerid i ystyriaeth. Gwahoddodd yr Aelodau i ysgrifennu ati ag 
unrhyw sylwadau pellach ar y cylch gorchwyl. Ystyrid y rhain yng nghyfarfod nesaf y Grp ar 19 
Rhagfyr. Byddid yn adrodd am unrhyw newidiadau yng nghyfarfod nesaf y Pwyllgor. 

1.2 Teimlai’r Cadeirydd fod angen dadansoddiad o achosion caledi ymysg myfyrwyr ac y dylid 
datgan hynny’n fwy eglur yn y cylch gorchwyl a chymryd i ystyriaeth newidiadau mewn cymorth 
myfyrwyr ar lefel y DU. Gwnaethpwyd y pwynt hefyd nad oedd y cylch gorchwyl yn cyfeirio at 
ethnigrwydd. Yr oedd hynny’n berthnasol am fod pobl o rai grwpiau yn ei chael yn anodd cael 
mynediad i addysg uwch.

1.3 Cydnabu’r Gweinidog y pwyntiau a wnaethpwyd a dywedodd y caent eu hystyried gan y Grp 



Adolygu Annibynnol. Yr oedd mater ethnigrwydd wedi ei ystyried yn ofalus. Lluniwyd y cylch 
gorchwyl fel ei fod yn gynhwysol. Atgoffodd y Pwyllgor fod yr ymchwiliad i’w gwblhau erbyn y 
Gwanwyn 2001. 

1.4 Hysbysodd y Gweinidog y Pwyllgor fod y paratoadau ar gyfer y Fagloriaeth Gymreig beilot yn 
mynd rhagddynt yn dda. Byddai croeso i farn y Pwyllgor ar y cylch gorchwyl drafft.

1.5 Yn y drafodaeth gwnaethpwyd y pwyntiau canlynol:

●     sawl ysgol a fyddai yn y rhagbrawf?
●     pe bai’r rhagbrawf yn llwyddiannus, sut y byddai’n cyd-fynd â’r system bresennol ac a 

fyddai dewis rhwng Safon Uwch a’r Fagloriaeth? 
●     awgrymwyd y dylid ychwanegu pwynt bwled ar wahân i gynnwys anghenion cymdeithasol a 

diwylliannol Cymru, yn ogystal â’r rhai economaidd;
●     beth fyddai rôl y Pwyllgor wrth i’r rhagbrawf fynd rhagddo? 
●     a oedd y Sefydliad Materion Cymreig wedi ei gynnwys yn hyn?

1.6 Ymatebodd y Gweinidog i’r pwyntiau a godwyd fel a ganlyn:

●     byddid yn cynnwys cymysgedd o 12 o ysgolion a cholegau yn y rhagbrawf;
●     byddid yn ystyried y modd y byddai’r Fagloriaeth yn cyd-fynd â’r cymwysterau presennol fel 

rhan o’r rhagbrawf a byddai angen i’r tendrau nodi’n eglur sut y gellid sicrhau hynny;
●     y bwriad oedd rhoi adroddiadau ar gynnydd y rhagbrofion i’r Pwyllgor ar ôl gwerthuso’r 

tendrau ac ar ôl gwerthuso’r canlyniadau;
●     byddid yn ystyried y cynnig i ymestyn cwmpas yr ail bwynt bwled;
●     Yr oedd swyddogion y Cynulliad mewn cysylltiad agos ag arbenigwyr o’r Sefydliad Materion 

Cymreig. 

Eitem 2 ar yr Agenda: Adolygiad Polisi - Darpariaeth y 
Blynyddoedd Cynnar ar gyfer rhai teirblwydd - adroddiad 
drafft y Pwyllgor (30 munud)

Papur: ELL 04-00(p.2)

2.1 Gwahoddodd y Cadeirydd Lorraine Barrett i gyflwyno’r adroddiad. Dywedodd Lorraine Barrett 
fod llawer iawn o waith wedi mynd i’r adroddiad a diolchodd i Margaret Hanney, Alan Lansdown a 
David Clayton am eu cyfraniadau. Rhoddodd arolwg byr ar yr adroddiad a’r prif argymhellion.

2.2 Yn y drafodaeth codwyd y pwyntiau canlynol:

●     awgrymwyd enwau i’w hychwanegu at aelodaeth y Panel Ymgynghorol Blynyddoedd 
Cynnar arfaethedig;

●     awgrymwyd bod cyfradd gynnydd o 10% y flwyddyn yn y ddarpariaeth yn rhy araf. Fodd 



bynnag, yr oedd yr awdurdodau wedi eu llesteirio gan ddiffyg adnoddau.

2.3 Ymatebodd y Gweinidog i’r pwyntiau a godwyd fel a ganlyn:

●     yn hytrach nag enwi unigolion penodol, mwy buddiol fyddai darparu rhestr o’r arbenigedd 
angenrheidiol. Cytunwyd i fabwysiadu’r dull gweithredu hwn;

●     yr oedd rhai awdurdodau lleol ar y blaen i eraill yn eu darpariaeth. 

2.4 Ychwanegodd y Gweinidog fod yr adroddiad yn cynnwys nifer o argymhellion ond y byddid yn 
mynd â’r ddau gyntaf ymlaen fel blaenoriaeth. 

2.5 Cymeradwyodd y Cadeirydd yr adroddiad i’r Gweinidog. Dywedodd y câi ei argraffu’n awr a’i 
gyflwyno mewn pryd ar gyfer y ddadl yn y Cyfarfod Llawn a amserlennwyd ar gyfer 27 Chwefror. 
Yn ogystal â’r ffurf brintiedig, byddid yn trefnu i ddarparu’r adroddiad ar ffurf Braille, clywedol a CD-
ROM. Byddid yn anfon copïau o’r adroddiad terfynol at bawb yr oedd y Pwyllgor wedi ymgynghori 
â hwy a châi ei gyhoeddi ar y Rhyngrwyd. 

Eitem 3 ar yr Agenda: Adolygiad Polisi - Addysg Uwch

Papur: ELL 04-00(p.3)

ELL 04-00(p.4)

3.1 Dywedodd y Cadeirydd y byddai’r Pwyllgor yn derbyn dau gyflwyniad allweddol a fyddai’n 
disgrifio sefyllfa addysg uwch yng Nghymru ac yn dynodi’r prif faterion yr oedd angen eu hystyried 
yn yr adolygiad. Croesawodd Roger Williams, Cadeirydd Cyngor Cyllido Addysg Uwch Cymru, 
Steve Martin, Prif Weithredwr, Cynghorau Cyllido Cymru a’r Athro Phil Gummett, Cyfarwyddwr yr 
Is-adran Addysg Uwch. 

3.2 Croesawodd Roger Williams adolygiad y Pwyllgor, gan ddweud ei fod yn amserol iawn. 
Rhoddwyd cyflwyniad gan Phil Gummett a Steve Martin a oedd yn nodi cryfderau a gwendidau’r 
sector addysg uwch a ffyrdd posibl ymlaen. Ceir copi o’r cyflwyniad yn xxx.

3.3 Yn y drafodaeth gwnaethpwyd y pwyntiau canlynol:

●     yr oedd cystadlu cryf wrth recriwtio myfyrywr. A oedd hyn yn gysylltiedig â materion 
mynediad a sut y gellid manteisio ar botensial grwpiau isel eu cyfranogiad? 

●     a fyddai’r symudiad demograffig ymysg myfyrwyr tuag at fyw gartref yn fantais i sefydliadau 
yng Nghymru?

●     a oedd gwersi i’w dysgu o’r profiad yn Iwerddon lle yr anogwyd sefydliadau i arbenigo? 
●     pam nad oedd y Brifysgol Agored wedi ei chynnwys yn y rhestr o sefydliadau addysg uwch 

yng Nghymru?
●     os oedd maint yn bwysig, a oedd dadl dros gael ond un sefydliad addysg uwch yng 



Nghymru? 
●     yr oedd ymdrech i gynyddu cyfranogiad ond a oedd anghenion medrau Cymru wedi eu 

cymryd i ystyriaeth?
●     a oedd cysylltiadau cyfrifiadur da rhwng y colegau sydd yn rhan o Brifysgol Cymru?
●     âi 60% o fyfyrwyr Cymru i ddilyn eu haddysg yn Lloegr. Beth a wneir i’w hannog i aros yng 

Nghymru? 
●     beth y gellid ei wneud, a pha gyllid a oedd yn angenrheidiol, i atal dirywiad y sector addysg 

uwch yng Nghymru?
●     a oedd modd cael cydweithio rhwng sefydliadau heb effeithiau niweidiol, fel colli staff, ar yr 

un llai? 
●     yr oedd cystadlu’n rhan annatod o’r Ymarfer Asesu Ymchwil. Pa effaith a gâi hynny ar 

gydweithio a chyfuno? 
●     yr oedd angen sefydliadau â sylfaen eang i ateb anghenion myfyrwyr lleol ond beth am 

ardaloedd yn y berfeddwlad lle nad oedd digon o fyfyrwyr i gynnal sefydliadau o’r fath?

3.4 Ymatebodd cynrychiolwyr y Cyngor Cyllido fel a ganlyn:

●     os oedd y cyfraddau cyfranogi i godi i 50% byddai’n holl bwysig targedu’r grwpiau hynny yr 
oedd eu cyfranogiad yn isel ar hyn o bryd. Byddai hyn yn ddrud oherwydd byddai angen 
dulliau newydd i gymell myfyrwyr posibl i ddod i addysg uwch a byddent yn llai parod yn 
academaidd;

●     byddai sefydliadau mewn ardaloedd trefol yn gallu ymdopi’n well â’r duedd i fwy o fyfyrwyr 
fyw gartref. Yr oedd Cymru’n elwa hefyd o’r llif o fyfyrwyr o Loegr ond yr oedd cynnydd yn y 
ddarpariaeth yn Lloegr a oedd yn fygythiad i sefydliadau yng Nghymru;

●     yr oedd arbenigo’n ddewis ond golygai na fyddai sefydliad o bosibl yn gallu darparu 
amrediad cyflawn o bynciau. Byddai’n effeithio ar ddosbarthiad daearyddol y ddarpariaeth. 
Gallai hynny yn ei dro beri i staff symud i sefydliadau eraill;

●     ni chynhwysid y Brifysgol Agored am nad oedd Cyngor Cyllido Addysg Uwch Cymru’n 
gyfrifol am ei hariannu;

●     yr oedd un sefydliad addysg uwch yng Nghymru yn codi cwestiynau ynghylch y dull o 
ddarparu gwasanaethau a sut y byddai’r gwahanol rannau’n cydweithio. Er mwyn iddo 
lwyddo, byddai angen parodrwydd ar ran y sefydliadau presennol;

●     yr oedd y Cyngor Cyllido’n ymateb i wybodaeth ar anghenion medrau Cymru ond yr oedd 
angen mwy o wybodaeth ar gydweddu’r cyflenwad a’r galw;

●     yr oedd cysylltiadau cyfrifiadur a fideo rhagorol rhwng sefydliadau addysg uwch yng 
Nghymru;

●     ni fyddai’r dirywiad yn y sector yn digwydd dros nos. Yr oedd y sector yn wynebu proses o 
erydu yn hytrach na chwalfa. Yr oedd angen buddsoddi’n awr er mwyn newid a chryfhau’r 
system. Yr oedd sefydliadau eisoes yn dechrau datblygu cynghreiriau strategol ac yr oedd 
angen hybu’r rhain. Yr oedd yn anodd dynodi’r buddsoddiad angenrheidiol heb feincnodi yn 
erbyn Lloegr neu’r Alban;

●     yr allwedd i gydweithio llwyddiannus oedd parodrwydd ymysg y sefydliadau dan sylw. Ni 
allai’r Cynghorau Cyllido ond creu’r hinsawdd iawn i hybu’r broses. Yr oedd sefydliadau llai 
yn ei chael yn anodd parhau am fod ganddynt gyfran uwch o gostau sefydlog ac ni allent 



ymateb mor hyblyg i bwysau;
●     yr oedd angen i sefydliadau ddod at ei gilydd drwy fwy o gydweithio. Byddai cysylltiadau 

rhwng sefydliadau nad oeddent yn cyflawni ymchwil a’r rhai a oedd yn fodd i gryfhau’r ddau. 
Fodd bynnag, ni allai Cyngor Cyllido Addysg Uwch Cymru roi gorchmynion i sefydliadau. Ni 
allai ond annog cydweithio a chreu’r hinsawdd iawn. 

3.5 Diolchodd y Cadeirydd i dîm y Cyngor Cyllido am gyflwyniad eglur a chryno. 

3.6 Wedi hynny, croesawodd y Cadeirydd yr Athro Syr Adrian Webb, Cadeirydd, a’r Athro Robin 
Williams, Is-gadeirydd, Addysg Uwch Cymru. 

3.7 Dywedodd Syr Adrian Webb fod y sector addysg uwch yng Nghymru wedi ymrwymo i helpu’r 
Cynulliad i gyflawni ei ddyheadau ar gyfer addysg. Rhoddodd gyflwyniad gan ganolbwyntio ar 
themâu rhagoriaeth, perthnasedd, cystadleuolrwydd ac ariannu. Awgrymodd ei bod yn bosibl y 
byddai’r Pwyllgor yn dymuno gweithio gyda’r Pwyllgor Datblygu Economaidd ar ddatblygu darlun 
o anghenion medrau Cymru yn y dyfodol a’r manteision a allai ddod o ymchwil Prifysgol.

3.8 Ychwanegodd Robin Williams fod yr adolygiad yn amserol ac y gallai fod yn fuddiol iawn. 
Gallai ymchwil mewn prifysgolion ddod â manteision yn y tymor byr ond yr oedd angen edrych 
ymhellach hefyd. Yr oedd angen golwg tymor hwy ar anghenion medrau hefyd. Yr oedd tuedd i’r 
Ymarfer Asesu Ymchwil filwrio yn erbyn cyfuno oherwydd effaith y tablau cynghrair.

3.9 Yn y drafodaeth gwnaethpwyd y pwyntiau canlynol:

●     a oedd Addysg Uwch Cymru’n cytuno â’r dadansoddiad a wnaethpwyd gan Gyngor Cyllido 
Addysg Uwch Cymru?

●     pa arwyddion a oedd i’w gweld o fwy o gydweithio ac a oedd sefydliadau mewn ardaloedd 
Amcan 1 yn cydweithio â’r rhai y tu allan?

●     dywedodd Addysg Uwch Cymru y gallai menter uchelgeisiol ar dechnoleg gwybodaeth a 
chyfathrebu ddod â manteision mawr ond y gallai fod yn ddrud iawn hefyd. Pa mor ddrud y 
gallai fod?

●     a oedd modd i sefydliadau gydweithio er mwyn cael mynediad i arian ymchwil yn fwy 
effeithiol a defnyddio eu staff academaidd yn well?

●     pa lefel o ariannu a oedd yng Ngogledd Iwerddon o’i chymharu â Chymru a gweddill y DU?
●     pa allbynnau y gellid eu disgwyl oddi wrth y sector addysg uwch yn enwedig mewn 

perthynas â diwallu’r angen am fedrau?
●     yr oedd yn rhaid i sefydliadau addysg uwch yng Nghymru gystadlu â’r DU a’r byd wrth 

recriwtio. Pa ganran o’u cyllidebau a gâi ei gwario ar recriwtio?

3.10 Ymatebodd cynrychiolwyr Addysg Uwch Cymru fel a ganlyn:

●     yr oedd Addysg Uwch Cymru wedi ei galonogi’n fawr o wybod bod Cyngor Cyllido Addysg 
Uwch Cymru’n gweithio’n agosach â sefydliadau addysg uwch nag o’r blaen. Yr oedd yn 
cytuno’n gyffredinol â’r darlun a beintiwyd gan Gyngor Cyllido Addysg Uwch Cymru ond 



pwysleisiodd fod mwy nag un farn ynghylch cyfuno oddi mewn i’r sector. Yr oedd angen 
trafod cyfuno’n dringar ac ni ellid brysio’r newidiadau strwythurol; 

●     ni ellid dweud eto a oedd cydweithio rhwng sefydliadau y tu mewn a’r tu allan i’r ardal 
Amcan 1 ond yr oedd cynnydd mewn nifer o feysydd. Yn Lloegr yr oedd rhywfaint o 
gydweithio o bwys i sicrhau rhaglenni ymchwil mawr. Nid oedd Cymru wedi cyrraedd y fan 
honno ond yr oedd arwyddion o gydweithio. Byddai’n bwysig manteisio ar y cyllid ymchwil 
Ewropeaidd a oedd ar gael. Cafwyd buddsoddi sylweddol yn y seilwaith ymchwil yn Lloegr 
a’r Alban ac yr oedd angen i Gymru fuddsoddi yn yr un modd. Yr oedd angen cryfhau’r 
cysylltiadau rhwng diwydiant ac ymchwil ac yr oedd ymgymryd ag ymchwil wyddonol yn 
tueddu i hybu cydweithio rhwng sefydliadau;

●     yr oedd prinder gallu a diffyg profiad o ddysgu ar sail TGCh yn y DU. Yr oedd yn ddrud iawn 
trosglwyddo cyrsiau i ffurf ddarparu electronaidd oherwydd yr amrediad o fedrau a oedd yn 
angenrheidiol a’r ansawdd yr oedd myfyrwyr yn ei ddisgwyl. Byddid yn darparu nodyn ar y 
costau. Gellid cael manteision mawr iawn o ddysgu ar sail TGCh ac yr oedd prifysgol ar-lein 
i Gymru yn un dewis i’w ystyried;

●     nid oedd ond tri sefydliad a chanddynt statws ymchwil pum seren yng Nghymru. Yr oeddent 
yn arbennig iawn a rhaid peidio â’u glastwreiddio. Yr oedd angen rhannu manteision eu 
hymchwil ymysg busnesau a mentrau er mwyn helpu i ddatblygu economi Cymru. Gellid 
defnyddio cydweithio rhwng sefydliadau ac unedau i wella ansawdd a gallu ymchwil ond yr 
oedd yn rhaid i’r cydweithio hwnnw fod yn ddilys os ydoedd i ateb gofynion yr Ymarfer 
Asesu Ymchwil;

●     ni ellid darparu gwybodaeth ar ariannu cymharol yng Ngogledd Iwerddon. Bu buddsoddi 
sylweddol mewn ymchwil yng Ngogledd Iwerddon yn ogystal ag yn Lloegr a’r Alban ac yr 
oedd llawer i’w wneud gan Gymru er mwyn ennill incwm ymchwil.

3.11 Diolchodd y Cadeirydd i gynrychiolwyr Addysg Uwch Cymru am eu cyflwyniad. Yr oedd 
llwyddiant yn y sector addysg uwch yng Nghymru’n dibynnu ar gydweithio agos o fewn y sector, a 
rhwng y sector, y Cynghorau Cyllido, busnes a’r Cynulliad.

3.12 Cyflwynwyd dogfen gan ymgynghorydd arbenigol y Pwyllgor, yr Athro Les Hobson yn nodi’r 
cynnydd hyd hynny ar yr ymgynghoriad ar yr adolygiad. Yr oedd 84 o ymatebion wedi eu derbyn 
bellach. Dywedodd y Cadeirydd y byddai’r Pwyllgor yn derbyn y papur er gwybodaeth.

Eitem 4 ar yr Agenda: Cofnodion 17 Tachwedd a 29 Tachwedd 

Cofnodion: ELL 02-00(min) a ELL 03-00(min)

4.1 Cadarnhawyd cofnodion y cyfarfodydd ar 17 a 29 Tachwedd.

4.2 Awgrymodd y Cadeirydd y dylid cysylltu papurau i’w nodi ag adroddiad y Gweinidog o hynny 
ymlaen. Os teimlai’r Aelodau fod unrhyw bapur i’w nodi yn codi materion yr oedd angen eu 
hystyried ymhellach, dylent godi’r mater ag ef a byddai’n ystyried sut y gellid eu hamserlennu. Yr 
oedd y Pwyllgor yn fodlon ar y dull gweithredu hwn.

